
Tesis ini memfokuskan kesan skemata bahasa Arab terhadap pencapaian hafazan
melalui kefahaman al-Quran dan konsep pembelajaran regulasi-kendiri (PRK).
Berdasarkan tinjauan literatur, walaupun pendidikan tahfiz berkembang pesat mutakhir
ini, pencapaian hafazan al-Quran di institusi tahfiz didapati kurang memberangsangkan.
Kelemahan pencapaian hafazan dipercayai berpunca daripada kelemahan dalam aspek
kefahaman makna ayat al-Quran, kurangnya keberkesanan strategi hafazan dan
kekurangan motivasi dalam kalangan pelajar tahfiz. Walaupun banyak kajian telah
dijalankan, namun terdapat kelompangan dalam memahami faktor di sebalik kelemahan
tersebut. Sementara itu, beberapa sarjana Islam didapati menekankan pengajaran bahasa
Arab dalam sistem pendidikan tahfiz. Justeru, kajian ini meneroka kepentingan skemata
bahasa Arab dalam melengkapkan kefahaman tentang faktor yang boleh meramal
pencapaian hafazan. Dengan mengambil pendekatan kuantitatif, kajian ini menyelidiki
pengaruh skemata bahasa Arab terhadap pencapaian hafazan dalam kalangan pelajar
tahfiz yang mempunyai latar belakang pengajian bahasa Arab. Kajian dijalankan
terhadap 246 sampel dari empat buah institusi tahfiz di Malaysia yang mensyaratkan
pelajar mempunyai skemata bahasa Arab pada peringkat Sijil Pelajaran Malaysia.
Faktor pengantara, iaitu kefahaman al-Quran dan lima konstruk PRK - efikasi kendiri,
strategi hafazan, strategi metakognitif, tikrar dan strategi pengurusan sumber - turut
diteliti. Pengumpulan data dilakukan melalui teknik ujian dan borang soal selidik.
Kaedah ujian digunakan bagi mengukur tahap skemata bahasa Arab yang terdiri
daripada nahu, saraf dan kosa kata, tahap kefahaman al-Quran dan juga pencapaian
hafazan. Soal selidik digunakan untuk mengukur amalan PRK. Analisis deskriptif
menunjukkan semua konstruk PRK berada pada tahap tinggi. Skemata saraf, skemata
kosa kata dan kefahaman al-Quran berada pada tahap sederhana tinggi, manakala
pencapaian hafazan (lisan dan bertulis) dan skemata nahu berada pada tahap sederhana
rendah. Hasil analisis menggunakan Partial Least Square — Structural Equation
Modeling (PLS-SEM) dan prosedur Bootstrapping menunjukkan bahawa skemata
bahasa Arab mempunyai kesan langsung dan kesan tidak langsung terhadap pencapaian



hafazan. Kesan tidak langsung ditemui paling utama melalui laluan kefahaman al-Quran
diikuti laluan strategi hafazan, efikasi kendiri dan tikrar. Skemata bahasa Arab didapati
mempunyai kesan yang signifikan ke atas semua pemboleh ubah yang dikaji sama ada
kesan langsung atau kesan tidak langsung kecuali terhadap strategi metakognitif.
Analisis kesan keseluruhan mendapati skemata bahasa Arab dan kefahaman al-Quran
memberi kesan yang lebih besar terhadap pencapaian hafazan dibandingkan dengan
faktor amalan PRK. Analisis Importance-Performance Matrix Analysis (IPMA)
menunjukkan komponen bahasa Arab yang paling penting terhadap pencapaian hafazan
ialah nahu, diikuti oleh saraf dan kosa kata. Dapatan kajian ini menjelaskan bahawa
skemata bahasa Arab dan kefahaman al-Quran menjadi faktor peramal yang relevan
terhadap pencapaian hafazan. Penemuan ini selari dengan pandangan ilmuan silam yang
menekankan kepentingan bahasa Arab dalam kalangan pelajar tahfiz seperti lbnu
Khaldun dan al- Qabisi. Oleh yang demikian, pengetahuan bahasa Arab dan kefahaman
al-Quran perlu dijadikan fokus kajian seterusnya dalam bidang hafazan al-Quran. Ini
bermakna, pengetahuan bahasa Arab perlu diintegrasikan ke dalam sistem hafazan
dalam usaha meningkatkan penguasaan hafazan pelajar tahfiz.

This thesis focuses on the effect of Arabic language schemata on memorization
achievement through understanding the Quran and self-regulated learning (SRL)
concept. From the literature review, it is found that even though tahfiz education had
developed rapidly, the achievement on Quran memorization at tahfiz institutions is
unpromising. The low performance of memorization is believed to be the result of
weakness in the understanding of the meanings of Quranic verses, poor impact of
memorization strategy and the lack of self-motivation among tahfiz students. Even
though many studies have been conducted, still there is gap in understanding the
reason behind these weaknesses. Whilst, some muslim scholars are found to have
given emphasis on the teaching of Arabic language in the tahfiz education system.
Thus, the present study explores the importance of Arabic language schemata as a
predicting factor for memorization achievement. Utilizing the quantitative approach,
this research explores the effect of Arabic language schemata towards Quran
memorization achievements among tahfiz students possessing background knowledge
on the language. The research was conducted on 246 samples from four tahfiz
institutions in Malaysia that required students to possess knowledge of Arabic
language at the Sijil Pelajaran Malaysia level. The mediating factors comprising of
the understanding of the Quran and the five SRL constructs consisting of self-efficacy,
memorization strategy, metacognitive strategy, tikrar and resource management
strategy were investigated. Data collection was carried out through testing techniques
and questionnaires. The testing techniques were used to measure students’ mastery
level of the Arabic language components which are nahu (Arabic syntax), saraf
(Arabic morphology) and vocabulary, the understanding of the Quran and also
memorization achievement. Questionnaires were used to measure SRL practices. The
descriptive analysis shows that all the SLR constructs gain high scores. Morphology,
vocabulary and understanding of the meaning of Quranic verses gain moderate scores,
while memorization achievement (oral and written) and syntax schemata both are at
lower moderate scores. The results of the analysis using the Partial Least Square —



Structural Equation Modeling and Bootstrapping procedure indicate that the
knowledge of Arabic language has direct and indirect effects on memorization
achievement. The indirect effects found mainly via the understanding of the Quran
path followed by the path of memorization strategy, self-efficacy and tikrar. Arabic
language schemata affects significantly all variables studied (directly and indirectly)
except for the metacognitive strategy. However, the knowledge of Arabic language
and the understanding of the Quran give greater effects to memorization achievements
compared to the SRL practices. Meanwhile, the most important Arabic language
components necessary for memorization achievements are syntax, followed by
morphology and vocabulary. The findings of this research clearly indicate that both
knowledge of the Arabic language and the understanding of the Quran are relevant
predicting factors in the Quranic memorization context. These findings are in line with
the view of early muslim scholars such as Ibnu Khaldun and al- Qabisi who gave
emphasis on the importance of Arabic language among tahfiz students. Therefore,
knowledge of the Arabic language as well as understanding of the Quran should be a
further research focus in the field of Quran memorization. This means that, Arabic
language knowledge should be integrated into memorization system in the endeavor
towards upgrading the mastery of memorization among tahfiz students

BAB 1

PENGENALAN

1.1 Pendahuluan

Bab ini menerangkan pengenalan kepada kajian yang dimulakan dengan latar
belakang atau rasional di sebalik kajian. Masalah kajian menunjukkan jurang atau
kelompangan yang ditemui melalui sorotan literatur sebagai sebab yang mendorong
pengkaji menjalankan kajian ini. Ini diikuti oleh objektif kajian. Berikutnya, beberapa
kepentingan kajian turut diutarakan dari sudut ilmu pengetahuan, teori dan praktikal.
Selain itu, beberapa limitasi kajian turut disenaraikan. Akhir sekali, definisi operasi
menerangkan bagaimana terma-terma yang wujud dalam kajian ini ditafsirkan dan
diukur.

1.2 Latar Belakang Kajian

Kajian ini dijalankan atas beberapa rasional yang boleh dihuraikan seperti berikut:

1.2.1 Perkembangan pendidikan tahfiz

Satu cabang pendidikan Islam yang menjadi fenomena sejagat masyarakat Islam
mutakhir ini ialah tahfiz al-Quran. Keupayaan menghafaz al-Quran dilihat sebagai
satu kebolehan dan lambang keperibadian tinggi yang menjadi keinginan ramai orang
Islam agar dapat dicapai oleh anak-anak mereka. Hal itu menjadikan pendidikan tahfiz
satu pilihan kepada sebilangan umat Islam di dunia ini termasuk di Malaysia.
Perkembangan pendidikan tahfiz di Malaysia semakin menggalakkan berdasarkan
peningkatan ketara dalam beberapa dekad kebelakangan ini. Mengikut data Sistem
Maklumat Pendidikan Islam (SIMPENI) yang diselaraskan oleh Jabatan Kemajuan
Islam Malaysia (JAKIM), sehingga Jun 2015 terdapat sebanyak 28 Maahad Tahfiz
Negeri dengan bilangan pelajar seramai 5,826 orang, dan 495 Maahad Tahfiz Swasta
dengan bilangan pelajar seramai 28,439 orang. Selain itu, sebanyak 9 buah Kolej
Tahfiz Negeri dengan bilangan pelajar seramai 1,722 orang telah direkodkan (JAKIM,
4 Mac 2016 www.Islam.gov.my).

Kesemua data ini menunjukkan peningkatan yang sangat ketara berbanding hanya 58
buah pada tahun 1999 (Bani, Katan, & Noor, 2014). Terkini, kerajaan Malaysia
mengumumkan pembentukan Dasar Pendidikan Tahfiz Negara disusuli dengan
peruntukan sejumlah dana yang besar untuk memperkasakan institusi tahfiz, iaitu
RM30 juta dalam bajet 2017 (Mohd Najib Tun Haji Abdul Razak, 2016). Justeru
perkembangan ini diyakini menuntut prakarsa dan penyelidikan yang komprehensif
bagi merealisasikan hasrat masyarakat dan juga kerajaan dalam memperkasakan
pendidikan tahfiz.



1.2.2 Hubungan bahasa Arab dengan hafazan al-Quran

Salah satu aspek penting yang perlu dikaji dalam memperkasakan pendidikan al-
Quran ialah kepentingan menguasai bahasanya, iaitu bahasa Arab. Hubungan al-
Quran dengan bahasa Arab hakikatnya adalah sangat erat ibarat hubungan jasad dan
roh (Abdul Hayei, 2003) yang menjadi tidak bermakna apabila dipisahkan. Hal ini
demikian kerana tanpa mengetahui bahasa Arab tidak mungkin seseorang dapat
memahami risalah penurunan al-Quran (Al-Shafie, 1999). Pandangan tersebut adalah
berasaskan mafhum firman Allah SWT:

“Sesungguhnya Kami (Allah) yang telah menurunkannya berupa Al-Quran
dengan berbahasa Arab, agar kamu memahaminya.”
(Yusuf, 12: 2)

Dalam ayat di atas, ketika menerangkan tentang penurunan al-Quran dengan bahasa
Arab, Allah menggandingkannya dengan aspek kognitif, iaitu menggunakan akal
untuk tujuan kefahaman yang bermaksud al-Quran diturunkan dalam bahasa Arab
untuk difahami maknanya melalui bahasa itu.

Hakikat kepentingan bahasa Arab dalam mempelajari al-Quran telah ditegaskan oleh
ramai ulama silam. Saranan agar menguasai bahasa Arab dalam kalangan pelajar
bidang al-Quran dapat difahami daripada ulama terkemuka seperti Ibnu Khaldan
(Ibnu Khaldan, 1984), Ibnu Sahnan (al-Ahwani, 1983), al-Qabisi (Al-Qabisi, 1986),
Ibnu al-“Arabi (dalam Ibnu Khaldan, 1984) dan ramai lagi. Di alam nusantara, ilmuan
Melayu Islam tersohor Tok Kenali menjadikan usaha mendekatkan ilmu bahasa Arab
dan pengajian al-Quran sebagai agenda utama gerakan tajdid beliau di Nusantara, iaitu
melalui usaha memartabatkan pendidikan bahasa Arab khususnya ilmu nahu (Abdul
Hayei, 2003). Di peringkat global, ramai ilmuan yang menggalakkan pembelajaran
bahasa Arab untuk tujuan al-Quran (Ahmed, 2008; al Jaburi, 2010; Ashraf, 2011).
Sebaliknya pula, terdapat kajian yang memfokuskan kepentingan al-Quran dan
hafalannya pula terhadap pengajaran dan pembelajaran bahasa Arab (Zamri & Kaseh,
2011; Zhofr, 1998; Zaid, 2011; Abdul Majeed, 2015). Pandangan ulama silam dan
beberapa kajian sarjana abad ini membuktikan wujudnya hubungan antara pengajian
al-Quran dan bahasa Arab.

Walaupun demikian, kebanyakan institusi tahfiz tidak menekankan pengajian bahasa
Arab dalam sistem pengajian hafazan mereka. Hal ini kebanyakannya berlaku di
institusi tahfiz persendirian berdasarkan prinsip ‘satu perkara pada satu masa’ yang
mendahulukan pengajian hafazan sebelum ilmu-ilmu lain (Sedek & Zulkfli, 2015).
Sehubungan dengan itu, sistem tahfiz umumnya terbahagi kepada tiga kategori
berdasarkan sorotan oleh Ibnu Khaldun (1984) dalam Mukaddimah beliau dan
berdasarkan pengamatan pengkaji terhadap hasil kajian tentang tahfiz masa ini. Tiga
kategori tersebut ialah sistem yang mendahulukan pengajian tahfiz sebelum pelajaran
lain termasuk bahasa Arab, sistem yang menggabungkan pengajaran bahasa Arab



bersama pendidikan tahfiz dan sistem yang mendahulukan pengetahuan bahasa Arab
sebelum pengajian tahfiz.

Jenis ketiga yang mensyaratkan pengajian bahasa Arab sebelum hafazan dilaksanakan
dalam sistem pendidikan tahfiz Darul Quran di bawah kelolaan Jabatan Kemajuan
Islam Malaysia (JAKIM) dan Maahad Tahfiz al-Quran Negeri (MTQN). Hal ini
berdasarkan syarat pengambilannya bahawa pelajar hendaklah mempunyai
pengetahuan bahasa Arab sekurang-kurangnya peringkat kepujian dalam Sijil
Pelajaran Malaysia. Malah, pengajaran dan pembelajaran bahasa Arab masih
diteruskan selama empat semester pertama bagi program Diploma Tahfiz al-Quran wa
al-Qiraat yang ditawarkan. Sistem yang diamalkan itu memperlihatkan wujud
hubungan antara pengajian tahfiz dan pengetahuan bahasa Arab.

Dalam konteks asosiasi hafazan al-Quran dengan skemata bahasa Arab, usaha
menghubungkan kedua-dua bidang ilmu ini dipercayai signifikan dan selari dengan
saranan Persatuan Guru Bahasa Arab Amerika Syarikat agar guru bahasa Arab
memanfaatkan pengetahuan mereka tentang bahasa Arab ke dalam disiplin ilmu lain
bagi membolehkan ia diaplikasi dalam kehidupan yang sebenar, misalnya dalam
bidang bahasa gunaan, kefungsian nahu dan lain-lain (Alosh, Elkhafaifi, & Hammoud,
2006). Justeru, kajian ini melihat pengetahuan bahasa Arab bukan sahaja untuk dikaji
dalam konteksnya yang eksklusif malah perlu dimanfaatkan dalam bidang lain
misalnya hafazan al-Quran yang ternyata dibaca dan dihafaz dalam bahasa Arab.
Penerokaan hubungan dua disiplin ilmu ini dijangka mempunyai hubungkait dengan
beberapa isu yang dibincangkan dalam pembelajaran hafazan.

1.3 Pernyataan masalah

Antara isu yang ditemui dalam kajian lepas mengenai pendidikan tahfiz ialah
pencapaian hafazan yang kurang memuaskan. Masalah tersebut dilihat konsisten
berlaku kepada MTQN dan Darul Quran JAKIM dalam tempoh lebih sedekad yang
lalu. Kajian Misnan dan Sadadi (2003) tentang hubungan antara kaedah menghafaz al-
Quran dengan pencapaian hafazan di sebuah MTQN melaporkan bahawa 60%
daripada pelajar institusi berkenaan tidak berjaya menamatkan hafazan 30 juzuk al-
Quran dalam 6 semester yang ditetapkan. Begitu juga, direkodkan oleh Azmil (2010),
terdapat jurang perbezaan yang amat besar di antara MTQN dalam keputusan ujian
hafazan syafawi bagi pelajar semester akhir tahun 2006. Seterusnya, Nik Md Saiful
Azizi (2014) dalam kajiannya tentang strategi menghafaz al-Quran pelajar Darul
Quran (DQ)-JAKIM mencatatkan, laporan Darul Quran 2012 menyebut bahawa
pencapaian hafazan belum memenuhi sasaran yang ditetapkan. Terkini, dalam
tinjauan awal pengkaji terhadap program tahfiz DQ-JAKIM pada akhir tahun 2016,
masalah pembuangan pelajar yang lemah hafazan berlaku pada setiap semester seperti
mana dimaklumkan oleh seorang ahli jawatankuasa Unit Peperiksaan DQ-JAKIM.



Senario ini kelihatan serupa dengan masalah pencapaian pelajar di pusat pengajian
tahfiz persendirian (Abdul Hafiz et al., 2005). Terdapat pandangan beberapa pihak
dalam kalangan pengusaha dan guru tahfiz bahawa tidak ramai graduan hafazan
dihasilkan sepanjang beberapa dekad perjalanan program tahfiz (Sedek & Zulkfli,
2015). Fenomena ini membuktikan bahawa tidak semua pelajar tahfiz dapat
menamatkan hafazan dengan jayanya terutama bagi yang telah terpilinh ke DQ-JAKIM
dan MTQN. Situasi begini menunjukkan ada sesuatu yang ‘tidak kena’ berlaku dalam
konteks pembelajaran hafazan.

Sehubungan dengan itu, dalam satu perbualan pengkaji dengan Puan Hajah Zawanah
binti Muhammad, Pengarah Bahagian Pembangunan Insan Jabatan Kemajuan Islam
Malaysia (JAKIM) sebagai orang yang bertanggungjawab terhadap pembangunan
pelajar tahfiz JAKIM dan pernah menjawat jawatan Pengarah Darul Quran, beliau
kurang berpuas hati terhadap prestasi pelajar institusi berkenaan. Berdasarkan
pengalaman beliau, terdapat kalangan pelajar yang ditemui tidak mengetahui isi
kandungan ayat al-Quran yang dihafaz. Hal ini dikatakan berkait dengan kelemahan
memahami ayat al-Quran dan pada pandangan beliau hal sedemikian adalah
mendukacitakan bagi seorang pelajar tahfiz (temubual dengan Puan Hajjah Zawanah
pada 21 Julai, 2017).

Banyak kajian telah dibuat bagi merungkai permasalahan di atas. Antara yang ditemui
dalam kajian lalu, kelemahan pencapaian berpunca daripada kelemahan aspek
pengajaran dan pembelajaran yang menggunakan kaedah tradisional serta kekurangan
guru terlatih (Alfi, 2004; Azmil, Abd. Halim, & Misnan, 2013; Nor Musliza &
Mokmin, 2014). la juga dikaitkan dengan sebab kefahaman al-Quran yang lemah dan
kurang diutamakan (Abdul Hafiz et al., 2005; Azmil & Abdul Halim, 2012; Abdul
Jalal et al., 2016). Ada kajian yang menghubungkannya dengan pemilihan strategi
yang kurang berkesan serta motivasi yang rendah (Misnan & Sadadi, 2003; Abdul
Hafiz et al., 2005; Azmil, 2015; Nik Md Saiful Azizi, 2016).

Masalah motivasi dan strategi pembelajaran pelajar tahfiz dikesan dalam satu laporan
penyelidikan UTM yang merupakan antara kajian terawal dalam bidang hafazan di
Malaysia (Abdul Hafiz et al., 2005). Kajian tersebut dilakukan terhadap pelajar yang
majoritinya mengikuti aliran pembelajaran tahfiz sahaja dan menggunakan tasmi’
(memperdengarkan hafazan al-Quran) serta tikrar (pengulangan) sebagai kaedah
utama hafazan. Separuh daripada responden (49.4%, N=368) dianggap sebagai kurang
bermotivasi apabila bersetuju bahawa mereka tidak berasa nikmat membaca dan
menghafaz al-Quran. 60.6% daripada responden mengakui masalah sukar
membezakan antara ayat-ayat mutashabihat (hampir serupa) sedang satu pertiga
daripada al-Quran adalah terdiri daripada ayat mutashabihat (al-Zawawi, 2013).
Walaupun kajian itu telah agak lama dan terkebelakang, namun isu motivasi
menghafaz seperti itu diyakini terus berlaku sehingga kini dan masih relevan kerana
kaedah dan sistem tradisional yang sama masih digunakan (Sedek dan Zulkifli, 2015).
Turut ditemui, 60.8% pelajar dalam kajian Abdul Hafiz et al. (2005) tidak bersetuju
bahawa kemahiran bahasa Arab khususnya ilmu nahu dan saraf sebagai penting untuk
hafazan.



Dari sudut yang bertentangan, beberapa orang pelajar tahfiz menyatakan seronok dan
bersemangat menghafaz malah dapat menghabiskan sukatan hafazan lebih cepat
apabila memahami ayat yang dihafaz. Persepsi demikian adalah antara dapatan Nik
Md Saiful Azizi (2014) terhadap strategi hafazan yang digunakan oleh pelajar
cemerlang tahfiz DQ-JAKIM dan kajian Zarina (2014) terhadap beberapa orang
pelajar tahfiz yang mempunyai pengetahuan bahasa Arab. Begitu juga, dalam
prakajian yang dilakukan oleh pengkaji untuk meninjau pandangan pelajar DQ-
JAKIM terhadap keperluan pengetahuan bahasa Arab dalam pembelajaran hafazan,
kebanyakan daripada 10 orang peserta perbincangan kumpulan fokus (PKF) bersetuju
bahawa kefahaman sangat penting untuk tujuan hafazan terutama kefahaman melalui
penguasaan bahasa Arab (rujuk transkripsi perbincangan dalam lampiran O).
Penemuan dan persepsi yang berbeza-beza tersebut memerlukan satu kajian dilakukan
terhadap peranan bahasa Arab sebagai faktor yang belum diterokai dalam mencari
solusi terhadap pencapaian hafazan.

Walaupun telah banyak kajian dilakukan bagi menjawab permasalahan dalam
pendidikan tahfiz, namun masih terdapat jurang pengetahuan dan kelompangan yang
ditinggalkan oleh kajian lepas. Kajian lalu telah menemui masalah berhubung
kelemahan pencapaian hafazan, antaranya kelemahan strategi, kekurangan motivasi
dan kelemahan dalam memahami al-Quran. Namun demikian, belum diselidiki punca
mengapa pelajar tahfiz tidak memahami al-Quran, mengapa mereka sukar
membezakan ayat-ayat mutasyabihat, kurang bermotivasi dan kurang berstrategi.
Dalam simposium pemerkasaan pendidikan tahfiz tahun 2016 anjuran DQ JAKIM dan
Universiti Malaya, sekumpulan sarjana menyarankan agar ditambah baik kurikulum
yang ada melalui pemerkasaan subjek bahasa Arab di institusi tahfiz (Mohamad,
Hashim, & Ishak, 2016). Secara tidak langsung, dapat difahami daripada syor itu
bahawa bahasa Arab mempunyai kepentingannya dalam memperkasakan pendidikan
tahfiz. Malah, ilmuan tersohor Ibnu Khaldun dan al-Qabisi menekankan kepentingan
bahasa Arab dalam pendidikan tahfiz.

Bagaimanapun, kajian lepas terhadap pelajar DQ-JAKIM didapati tidak mengaitkan
masalah kefahaman al-Quran dengan aspek bahasa Arab walaupun pelajar yang dikaji
mempunyai skemata bahasa Arab, tetapi menjadikan al-Quran terjemahan sebagai
sumber memahami al-Quran (Abdul Jalal et al., 2016). Proses pemahaman al-Quran
melalui terjemahan hakikatnya tidak sama dengan kefahaman melalui ilmu bahasa
Arab. Justeru, satu penyelidikan secara empirikal diperlukan untuk mengenal pasti
adakah pengetahuan bahasa Arab memberi kesan ke atas pencapaian hafazan. Adakah
ia turut mempengaruhi kefahaman al-Quran, motivasi pelajar tahfiz dan strategi yang
digunakan dalam aktiviti pembelajaran hafazan?

Sehubungan dengan itu, dalam hal kefahaman teks, sarjana bidang skemata
(pengetahuan lepas) dalam pembelajaran bahasa asing menyatakan, skemata linguistik
lalah syarat utama untuk memahami teks (Carrell, 1987). Malah seperti yang
dipersetujui para ulama, kefahaman al-Quran yang sebenar boleh dicapai melalui
penguasaan ilmu bahasa Arab. Namun begitu, dalam konteks pemahaman al-Quran,
sejauh jangkauan pengkaji, belum ditemui sebarang kajian empirikal berkaitan kesan



skemata bahasa Arab terhadap kefahaman teks al-Quran. Oleh yang demikian, kajian
ini difikirkan perlu dilakukan untuk mengenal pasti pengaruh skemata bahasa Arab
terhadap kefahaman al-Quran dalam konteks pembelajaran hafazan.

Selain kepentingan skemata dalam bidang pemahaman teks (Carrell, 1983, 1987),
adakah teori skemata linguistik yang dibincangkan oleh sarjana Barat turut terpakai
untuk aktiviti mengingat khususnya hafazan al-Quran? Tinjauan kepustakaan
mendapati kajian asosiasi bahasa Arab dengan pembelajaran hafazan telah dilakukan
tetapi sangat sedikit yang ditemui pengkaji, iaitu kajian Alfi (2004), Sofiah (2013),
Nuha (2015), Ikhwanuddin dan Che Noraini (2014), Zahriah, Nik Farhan, Che Radiah,
Pabiyah dan Normaliza (2016). Bagaimanapun, terdapat jurang pengetahuan dalam
kajian berkenaan.

Kelompangan dalam kajian Alfi (2004) ialah beliau tidak menyelidiki tentang
keberkesanan pendekatan bahasa sebagai asas syor yang dikemukakan. Walaupun
beliau menamakan kajiannya sebagai An Applied Linguistics Approach to Improving
the Memorization of the Holy Quran - Suggestions for Designing Practice Activities
for Learning and Teaching, iaitu ‘Satu Pendekatan Bahasa Gunaan untuk
Meningkatkan Hafazan al-Quran — Cadangan untuk Mereka Bentuk Aktiviti Latihan
bagi Pembelajaran dan Pengajaran’ namun hanya ditemui saranan semata-mata agar
pendekatan linguistik digunakan. Sejauh sorotan pengkaji, belum ditemui susulannya
oleh sebarang kajian sama ada berbentuk eksperimen atau bukan eksperimen.

Melalui kajian Zarina (2014) dan Nik Md Saiful Azizi (2014), dapat difahami secara
tidak langsung bahawa skemata bahasa Arab memberi kelebihan kepada penghafaz al-
Quran kerana terdapat kalangan responden terdiri daripada pelajar berpengetahuan
bahasa Arab. Namun kajian mereka menggunakan teknik temubual sebagai kaedah
memungut data kajian. Kajian sedemikian tidak dapat menjelaskan secara empiri
sumbangan pengetahuan lepas bahasa Arab terhadap prestasi hafazan seseorang.

Begitu juga, kajian Ikhwanuddin dan Che Noraini (2014) walaupun diberi tajuk
sebagai Relationship between Memorization Technique, Mastery of the Arabic
Language and Understanding of the Qur’an iaitu ‘Hubungan antara Teknik
mengingat, Penguasaan Bahasa Arab dan Kefahaman al-Quran,” namun tidak dikaji
secara langsung hubungan bahasa Arab dengan hafazan, sebaliknya pencapaian
hafazan dihubungkaitkan dengan pengetahuan tafsir al-Quran yang diajar dalam
bahasa Arab.

Kajian Zahriah, Nik Farhan, Che Radiah, Pabiyah, & Normaliza (2016) pula walaupun
mendapati majoriti responden yang dikaji bersetuju bahawa pengetahuan Nahu Arab
penting untuk hafazan namun ia hanya memfokuskan aspek nahu dan tidak meliputi
komponen bahasa Arab yang lain seperti ilmu saraf (morfologi) dan kosa kata.
Kekurangan kajian tersebut juga dilihat dalam bentuknya yang deskriptif dan tidak
menunjukkan hubungan atau kesan skemata bahasa terhadap pencapaian hafazan.



Kebanyakan kajian lepas yang ditemui dalam bidang hafazan dilakukan bertujuan
deskriptif seperti mengenal pasti tujuan dan nilai di sebalik pendidikan tahfiz (Boyle,
2006), mendalami sistem yang digunakan termasuk aspek kurikulum tahfiz, proses
pelaksanaan dan hasilnya (Azmil, 2010), kajian tentang denda dan ganjaran yang
berkait dengan motivasi pelajar (Mohamad Khairudin et al., 2014), pembangunan
perisian pembelajaran hafazan dan aplikasi e-tahfiz (Mohamed Elhadj, 2010;
Muhammad et al., 2012; Norhayati et al., 2015; Norlizah et al., 2015) dan lain-lain
lagi (Azmil et al., 2013; Azmil & Abdul Halim, 2012; Abdul Hafiz et al., 2005, 2003).
Walaupun terdapat kajian berbentuk inferensi, namun kajian yang ditemui terhad bagi
tujuan mengetahui hubungan antara beberapa pemboleh ubah dan tidak menunjukkan
penemuan dari segi sebab dan akibat (Azmil, Ab Halim, et al., 2014; Azmil, Misnan,
Ab. Halim, & Mohd Aderi, 2014; Ikhwanuddin & Che Noraini, 2014). Setakat sorotan
pengkaji, belum ditemui kajian yang bersifat regresi dalam mengenal pasti pengaruh
beberapa faktor ke atas tahap pencapaian hafazan. Kesimpulannya, kajian lepas telah
memberikan maklumat awal kepada pelaksanaan kajian ini dari segi masalah dan
kelemahan yang timbul berkaitan pencapaian hafazan seperti aspek motivasi, strategi
dan kefahaman makna ayat al-Quran. Namun demikian ia belum dapat memberikan
jawapan kepada permasalahan tentang faktor utama di sebalik kelemahan tersebut
yang boleh meramal pencapaian hafazan.

Berdasarkan kelompangan dan jurang pengetahuan yang telah dijelaskan,
ditimbulkan beberapa persoalan dalam kajian ini:

1) Adakah skemata bahasa Arab mempengaruhi pencapaian hafazan?

2) Adakah skemata bahasa Arab mempengaruhi kefahaman al-Quran pelajar
tahfiz?

3) Adakah kefahaman al-Quran pula memberikan kesan ke atas pencapaian
hafazan?

4) Adakah faktor pembelajaran regulasi-kendiri seperti aspek strategi dan
motivasi pelajar tahfiz mempunyai hubungan dengan pengetahuan bahasa
Arab yang dimiliki oleh mereka?

5) Apakah komponen skemata bahasa Arab yang paling dominan dalam
meramal pencapaian hafazan?

1.4 Objektif Kajian

Objektif kajian ini disusun mengikut keutamaan bagi mencari jawapan terhadap
persoalan kajian seperti berikut:

1.  Mengenal pasti tahap skemata bahasa Arab, kefahaman al-Quran, amalan
PRK dan pencapaian hafazan dalam kalangan pelajar tahfiz yang mempunyai
skemata bahasa Arab.

2. Mengenal pasti kesan langsung skemata bahasa Arab terhadap pencapaian
hafazan.



3. Mengukur kesan tidak langsung skemata bahasa Arab terhadap pencapaian
hafazan melalui kefahaman al-Quran dan amalan pembelajaran regulasi
kendiri (konstruk strategi hafazan, strategi metakognitif, efikasi kendiri,
tikrar dan strategi pengurusan sumber).

4.  Mengukur kesan keseluruhan skemata bahasa Arab (sebab) terhadap
kesemua pemboleh ubah bersandar (akibat).

5. Menentukan urutan kepentingan komponen skemata bahasa Arab antara
nahu, saraf dan kosa kata dalam mempengaruhi pencapaian hafazan.

1.5 Kepentingan Kajian

Kepentingan kajian ini dapat dilihat daripada beberapa sudut:

151 Dari segi khazanah ilmu pengetahuan dan penyelidikan ilmiah

Perkembangan pendidikan tahfiz sama ada di peringkat global dan lokal memerlukan
kajian yang dapat menambah baik bidang berkenaan. Berdasarkan sorotan karya yang
telah dibuat, kajian ini mengisi kelompangan yang ada dalam menyelidiki secara
empirikal apakah faktor peramal terhadap pencapaian hafazan. Secara lebih spesifik,
bagaimana pengetahuan bahasa Arab menyumbang kepada bidang hafazan al-Quran.
Justeru hasil kajian ini dijangka dapat menambah khazanah pengetahuan tentang
faktor yang boleh menambah baik pencapaian hafazan pada masa depan.

Secara mendalam, kajian ini memeriksa komponen bahasa Arab — antara skemata
nahu, saraf dan kosa kata al-Quran - yang manakah paling utama dalam meramal
pencapaian hafazan. Hal ini kerana setiap cabang ilmu bahasa Arab mempunyai
peranan dan fungsi masing-masing dalam bidang berbeza walaupun semuanya saling
memerlukan antara satu sama lain (Abbas, 1997). Melalui keputusan yang diperoleh,
penyelidik bahasa Arab dan pengajar tahfiz al-Quran dapat memberikan penekanan
terhadap ilmu bahasa Arab mengikut keutamaan kepentingan dalam konteks hafazan
al-Quran.

152 Dari segi teori

Kajian ini membuka perspektif yang lebih luas di dalam penyelidikan bidang
keagamaan dan bahasa Arab dengan menggabungkan teori sarjana Islam dan teori
Barat daripada dua alaf berbeza. la bertujuan memberikan hasil teoritikal yang lebih
mantap terhadap isu yang dikaji. Secara spesifik, penekanan kepada pengetahuan Arab
dalam model al-Qabisi (Al- Qabisi, 1986) mempunyai persamaan dengan teori
skemata bahasa (Carrell, 1987) yang menyatakan skemata bahasa adalah prasyarat dan
asas dalam kefahaman teks. Selain itu, model al-Qabisi yang turut menonjolkan
kepentingan motivasi dan strategi hafazan menunjukkan gabungan beberapa aspek
penting dalam proses pembelajaran yang hampir menyamai konsep pembelajaran
pengaturan kendiri oleh pengkaji moden (Pintrich et al., 1991; Zimmerman, 1989,



1990, 2002, 2008). Justeru kajian ini mengenal pasti adakah teori-teori berkenaan
relevan digabungkan dan digunakan dalam konteks pembelajaran hafazan.

153 Dari segi praktis pendidikan tahfiz

Hasil kajian ini diharapkan dapat memberi beberapa input berguna kepada
pembentukan dasar seperti Dasar Pendidikan Tahfiz Negara yang sedang di peringkat
kajian oleh JAKIM. Malah, informasi daripada kajian ini boleh dimanfaatkan oleh
institusi tahfiz al-Quran baik jenis awam mahupun swasta, dari segi keprihatinan
terhadap pengajaran bahasa Arab dalam pendidikan al-Quran. Kajian ini penting
kepada guru tahfiz al-Quran untuk menonjolkan kefungsian bahasa Arab semasa
pengajaran hafazan. Selain itu, para pelajar tahfiz dapat mengetahui kepentingan
bahasa Arab dan memanfaatkannya dalam memahami dan menghafaz al-Quran di
samping boleh melakukan amalan regulasi-kendiri dalam pembelajaran dengan
mengambil berat aspek pengurusan sumber dan pemilihan strategi yang bersesuaian
dengan hafazan al-Quran.

Umumnya, dapatan kajian ini dipercayai signifikan kepada semua pihak yang terlibat
dengan pembelajaran tahfiz sama ada pelajar, guru, pentadbir institusi tahfiz,
penyelidik dan juga masyarakat umum bahawa aspek bahasa Arab tidak boleh sama
sekali terpisah daripada pendidikan tahfiz dan amalan hafazan al-Quran.

1.6 Limitasi Kajian

Limitasi kajian ini dilihat daripada beberapa aspek:

16.1 Skop pemboleh ubah kajian

Skop skemata bahasa Arab dalam kajian ini hanya terdiri daripada pengetahuan nahu,
pengetahuan saraf dan pengetahuan kosa kata al-Quran. Walaupun pengetahuan
bahasa Arab di peringkat Sijil Pelajaran Malaysia (SPM) yang menjadi panduan
sukatan dan format ujian dalam kajian ini meliputi pengetahuan balaghah (ilmu
retorik), namun komponen balaghah tidak diselidiki dalam kajian ini kerana
mengambil kira cadangan al-Qabisi yang menggalakkan pembelajaran fleksi yang
ditafsirkan sebagai pengetahuan nahu dan saraf sahaja. Selain nahu dan saraf,
ditambah pengetahuan kosa kata kerana ada kajian mencadangkan bahawa
pengetahuan kosa kata adalah peramal terbaik pengetahuan sesuatu bahasa (Anderson
& Freebody, 1985; John Read, 2000; Nation & Meara, 2002).

Kajian ini menggunakan pengukuran pencapaian ujian bahasa Arab berasaskan
sukatan bahasa Arab peringkat SPM sebagai tanda aras skemata bahasa Arab. Ini
adalah satu limitasi kerana skemata nahu dan saraf peringkat SPM tidak dapat
dipastikan berupaya menjadi indikator skemata bahasa Arab yang berkaitan al-Quran
kerana sejauh ini belum ditemui kajian mengesahkannya.

Walau bagaimanapun, pengkaji memilih kaedah pengukuran ini kerana kaedah terbaik
mengukur skemata bahasa ialah melalui ujian pengetahuan lepas yang berkaitan
domain yang hendak diuji (John Read, 2000; Purpura, 2013). Bagi ujian kosa kata,
pengkaji hanya mengukur 30 kosa kata al-Quran yang paling kerap seperti dalam
Ahmad Majdi (2016) kerana mengambil pandangan Read (2000) bahawa mustahil
untuk diuji semua kosa kata sesuatu bahasa dalam mengukur pengetahuan kosa kata
dan memadai 30 perkataan sebagai sampel.

Selain itu, pengkaji memilih beberapa skala dalam instrumen Motivated Strategies for
Learning Questionnaire (MSLQ) untuk mengukur aspek pembelajaran regulasi-
kendiri (PRK) bagi tujuan kajian ini walaupun terdapat banyak jenis instrumen lain
yang mengukur konsep PRK. Hal ini kerana instrumen tersebut memasukkan aspek
strategi dan motivasi pembelajaran dalam amalan yang diukur. Justifikasi pemilihan
diterangkan dalam bab 2.

1.6.2 Kaedah kajian

Kajian ini menggunakan kaedah tinjauan keratan rentas dalam memungut data kajian.
Dibandingkan dengan kajian longitudinal, kaedah ini dikatakan mempunyai
kelemahan kerana data yang dikutip sekali sahaja terdedah kepada masalah Common
Method Variance (CMV), iaitu ralat yang disebabkan oleh masalah pengukuran yang
boleh mengurangkan kebolehpercayaan kajian. Namun langkah-langkah perlu dalam
mengatasi masalah tersebut telah diambil seperti mempelbagaikan sumber data
pemboleh ubah dan sebagainya seperti dicadangkan oleh sarjana berkaitan (Podsakoff,
Mackenzie, Lee, & Podsakoff, 2003; Podsakoff, MacKenzie, & Podsakoff, 2011).

1.6.3 Populasi dan sampel kajian

Kajian ini terbatas dalam menyelidiki pelajar tahfiz yang mempunyai asas
pengetahuan bahasa Arab sahaja, iaitu pelajar Darul Quran dan Maahad Tahfiz Quran
Negeri yang menggunakan program tahfiz Darul Quran JAKIM. Hal ini bersesuaian
dengan tujuan utama kajian ini menyelidiki faktor skemata bahasa Arab terhadap
pencapaian hafazan al-Quran. Oleh itu, pelajar tahfiz di peringkat sekolah dan tahfiz
persendirian tidak termasuk dalam populasi kajian ini.

Sementara itu, skop populasi kajian ini ialah populasi yang boleh dicapai. Walaupun
institusi kajian yang membentuk populasi kajian ini turut terdapat di negeri Sabah dan
Sarawak, kajian ini menghadkan sampel diambil daripada institusi di Semenanjung
Malaysia sahaja atas kekangan masa dan kos. Oleh yang demikian, hanya 12 institusi
terlibat daripada keseluruhan 14 institusi tahfiz yang menggunakan program tahfiz
JAKIM.

1.7 Definisi Operasi

Kata kunci yang digunakan dalam kajian ini didefinisikan secara operasi. Ini adalah
kerana definisi yang jelas tentang pemboleh ubah utama kajian menjadi panduan
kepada pengkaji dalam mengumpul dan menganalisis data.

1.7.1 Kesan Skemata Bahasa Arab

Skemata bahasa Arab dalam kajian ini merujuk kepada tahap pengetahuan lepas
pelajar tentang bahasa Arab. Skemata diukur menggunakan skor ujian berdasarkan
sukatan bahasa Arab SPM yang disesuaikan dengan kaedah-kaedah bahasa Arab dan
kosa kata yang paling kerap timbul dalam 10 juzuk pertama al-Quran. Ada tiga
indikator mengukur skemata bahasa Arab, iaitu nahu, saraf dan kosa kata. Kesan
skemata bahasa Arab bermaksud bagaimana pemboleh ubah ini mempengaruhi
pemboleh ubah lain dengan menggunakan alat pengukuran SEM PLS.

1.7.2 Pencapaian hafazan

Pencapaian hafazan dalam kajian ini merujuk kepada kebolehan mengingat ayat al-
Quran secara lisan dan bertulis. la berdasarkan skor hafazan al-Quran yang diperoleh
pelajar melalui ujian peperiksaan akhir semester berkenaan yang dijalankan oleh
institusi yang dikaji. Indikator pencapaian hafazan ialah skor ujian hafazan lisan
(syafawi) dan ujian hafazan bertulis (tahriri). Skor hafazan yang digunakan untuk
mengukur pencapaian hafazan merupakan keputusan ujian bagi 10 juzuk pertama al-
Quran, iaitu Juzuk 1 hingga juzuk 10.

1.7.3 Kefahaman al-Quran

Kefahaman al-Quran dalam kajian ini bermaksud kebolehan mengetahui makna atau
mengerti maksud ayat al-Quran dan boleh mengeluarkan isi penting ayat al-Quran.
Kefahaman dalam kajian ini diukur melalui dua bentuk soalan berdasarkan kaedah
yang pernah digunakan oleh Azmil (2010). Pertama ialah kefahaman terhadap teks al-
Quran yang diukur melalui tiga cara, iaitu mengeluarkan isi penting ayat,
menerangkan maksud ayat dan juga terjemahan ayat. Kedua, istizhar ayat, iaitu
mengeluarkan contoh ayat al-Quran yang pernah dihafaz bagi situasi tertentu seperti
dalil mengerjakan ibadat tertentu dan penyelesaian masalah agama.

1.7.4 Pembelajaran Regulasi-Kendiri (PRK)

PRK dalam kajian ini merujuk kepada tahap amalan pelajar tahfiz dalam beberapa
konstruk yang membentuk konsep pembelajaran pengaturan kendiri. la merupakan
kombinasi beberapa elemen dalam pembelajaran, iaitu penggunaan strategi hafazan,
efikasi kendiri, strategi metakognitif hafazan, aspek pengurusan masa, daya kawalan

tumpuan terhadap hafazan serta pengulangan hafazan secara berterusan (tikrar). la
diukur menggunakan instrumen yang diadaptasi daripada Motivated Strategies for
Learning Questionnaire (MSLQ) (P. R. Pintrich et al., 1991) dan instrumen yang
dibina sendiri oleh pengkaji tentang strategi hafazan berdasarkan saranan ulama
hafazan.

1.8 Penutup

Bab ini telah menghuraikan perkara asas bagi kajian ini meliputi latar belakang kajian,
pernyataan masalah yang diikuti persoalan kajian dan objektif kajian. Selain itu, di
dalam bab ini juga telah dijelaskan kepentingan kajian, limitasi kajian, dan akhir
sekali definisi operasi setiap terma dalam kajian.

